Հիմնավորում

«Հայաստանի Հանրապետության կառավարության 2020 թվականի մարտի 12-ի  N 284-Ն որոշման մեջ լրացում կատարելու մասին» Հայաստանի Հանրապետության կառավարության որոշման նախագծի ընդունման վերաբերյալ

1. Իրավական ակտի ընդունման անհրաժեշտությունը 
Նախագծի անհրաժեշտությունը պայմանավորված է կենսաթոշակների և պետական նպաստների՝ բացառապես անկանխիկ եղանակով վճարմանն անցնելու գործընթացի ամբողջական կազմակերպման հետ։

1.1. Կարգավորման հարաբերությունների ներկա վիճակը և առկա խնդիրները
Կենսաթոշակների և պետական նպաստների՝ բացառապես անկանխիկ եղանակով վճարմանը անցնելու համար Հայաստանի Հանրապետության կառավարության 2020 թվականի մարտի 12-ի  N 284-Ն որոշմամբ (այսուհետ՝ որոշում) սահմանվել են մեխանիզմներ, որոնք հնարավորություն են տալիս սուրհանդակային ծառայություններ մատուցելու լիազորություն ունեցող կազմակերպության (այսուհետ՝ առաքող կազմակերպություն) կամ բանկի աշխատակիցների միջոցով իրականացնել շահառուի՝ բանկի հաճախորդի (բանկային հաշվի տիրոջ) իրավունքներ ձեռք բերելու, քարտի առաքման համար անհրաժեշտ գործողությունները, եթե շահառուն 85 տարին լրացած կամ անկախ տարիքից՝ ֆունկցիոնալության ծանր սահմանափակում ունեցող (1-ին խմբի հաշմանդամություն) կամ  75-85 տարեկան՝ ֆունկցիոնալության խորը սահմանափակում ունեցող (2-րդ խմբի հաշմանդամություն) կամ տեղաշարժման սահմանափակում ունեցող այլ անձ է։
Որոշմամբ կարգավորված են հարաբերությունները նաև այն դեպքում, երբ շահառուն չունի օրինական ներկայացուցիչ և չի կարող ստորագրել անհրաժեշտ փաստաթղթերը։ 
Այսպիսով, գործող օրենսդրությամբ առավել խոցելի խմբերի համար արդեն իսկ առկա են կարգավորումներ՝ 2026 թվականի ապրիլի 1-ից կենսաթոշակի (նպաստի) անկանխիկ վճարումը կազմակերպելու  մասով։
Ընդ որում այս կարգավորումներն ուժի մեջ են մտել 28.02.2026:
Այնուհանդերձ, կարգավորված չէ բանկի հաճախորդի (բանկային հաշվի տիրոջ) իրավունքներ ձեռք բերելու և վճարային քարտի առաքման համար անհրաժեշտ գործողություններն այն քաղաքացիների համար, ովքեր չեն բավարաորւմ վերը նշված պայմաններին և՝
1. 2026 թվականի մարտի 5-ի դրությամբ բանկի ընտրության դիմում չեն ներկայացրել և նրանց փոխարեն բանկը օրենսդրությամբ սահմանված կարգով ընտրվել է ծրագրային մոդուլի կիրառմամբ,
1. 2026 թվականի մարտի 5-ի դրությամբ ներկայացրել են բանկի ընտրության դիմում, սակայն բանկի հաճախորդի (բանկային հաշվի տիրոջ) իրավունքներ ձեռք բերելու, վճարային քարտի առաքման համար անհրաժեշտ գործողությունները կատարված չեն։
Ըստ այդմ, վերը նշված շահառուների դեպքում ևս որոշմամբ անհրաժեշտ է նախատեսել որոշակի ընթացակարգեր, որոնք հնարավորություն կտան 2026 թվականի ապրիլի 1-ից կենսաթոշակների (նպաստների) անկանխիկ վճարումը սահուն կազմակերպելու համար:
  
0. Առկա խնդրի առաջարկվող լուծումը 
Հաշվի առնելով վերը նշվածը՝ առաջարկվում է ընդունել «Հայաստանի Հանրապետության կառավարության 2020 թվականի մարտի 12-ի N 284-Ն որոշման մեջ լրացում կատարելու մասին» Հայաստանի Հանրապետության կառավարության որոշման նախագիծը:

2. Կարգավորման առարկան 
Նախագծով առաջարկվում է սահմանել, որ՝
1. Շահառուն որոշման հավելվածի 3-րդ կետի 7-րդ և 8-րդ ենթակետերով սահմանված կարգով (նախատեսված է առավել խոցելի խմբերի համար) բանկի հաճախորդի (բանկային հաշվի տիրոջ) իրավունքներ է ձեռք բերում, նրա վճարային քարտն առաքվում է նաև այն դեպքում, երբ նա չի բավարարում այդ ենթակետերում նշված պայմաններին և ՝  
1. շահառուի համար վճարող բանկը ընտրվել է առանց նրա դիմումի՝ օրենսդրությամբ սահմանված կարգով՝ ծրագրային մոդուլի կիրառմամբ կամ
1. առկա է շահառուի՝ վճարման եղանակի փոփոխության (բանկի ընտրության) դիմում, սակայն կատարված չեն բանկի հաճախորդի (բանկային հաշվի տիրոջ) իրավունքներ ձեռք բերելու, վճարային քարտի առաքման համար անհրաժեշտ գործողությունները։
1. որոշման պահանջներն ապահովելու նպատակով հանձնարարվում է Աշխատանքի և սոցիալական հարցերի նախարարին համագործակցել բանկերի հետ՝ շահառուների տվյալները ստանալու համար։ Ընդ որում ընտանեկան, սոցիալական, ինչպես նաև անապահովության նպաստ ստացող շահառուների դեպքում տվյալները ստանալու համար ժամկետ սահմանվում է 2026 թվականի մինչև ապրիլի 10-ը, իսկ մնացած շահառուների դեպքում՝ 2026 թվականի մարտի 20-ը.
1. շահառուների տվյալները սահմանված ժամկետներում Միասնական սոցիալական ծառայությանը փոխանցելու նպատակով աջակցության առաջարկ է արվում Կենտրոնական բանկին։

3. Իրավական ակտի կիրառման դեպքում ակնկալվող արդյունքը 
 «Հայաստանի Հանրապետության կառավարության 2020 թվականի մարտի 12-ի N 284-Ն որոշման մեջ լրացում կատարելու մասին» Հայաստանի Հանրապետության կառավարության որոշման նախագիծն ընդունվելու դեպքում կապահովվի սահուն անցումը կենսաթոշակների և նպաստների՝ անկանխիկ եղանակով վճարմանը:

4. Կապը ռազմավարական փաստաթղթերի հետ, Հայաստանի վերափոխման ռազմավարություն 2050, Կառավարության 2021-2026թթ․ ծրագիր, ոլորտային և/կամ այլ ռազմավարություններ:
«Հայաստանի Հանրապետության կառավարության 2020 թվականի մարտի 12-ի N 284-Ն որոշման մեջ լրացում կատարելու մասին» Հայաստանի Հանրապետության կառավարության որոշման նախագիծը բխում է Կառավարության 2021-2026 թթ. Ծրագրի 4.6-րդ բաժնից՝ կենսաթոշակառուներին և նպաստառուներին մատուցվող ծառայությունների որակը բարձրացնելու, ինչպես նաև կենսաթոշակների և նպաստների նշանակման և վճարման գործընթացը լավարկելու նպատակով կատարելագործվելու է օրենսդրությունը:   

5. Տեղեկանք
«Հայաստանի Հանրապետության կառավարության 2020 թվականի մարտի 12-ի N 284-Ն որոշման մեջ լրացումներ կատարելու մասին» Հայաստանի Հանրապետության կառավարության որոշման նախագծի ընդունման դեպքում Հայաստանի Հանրապետության 2026 թվականի պետական բյուջեում եկամուտների նվազեցում կամ ավելացում չի նախատեսվում:
Սուրհանդակային ծառայությունների ձեռք բերման համար բանկերի կատարած ծախսերը կփոխհատուցվեն 1102 «Կենսաթոշակային ապահովություն» ծրագրի «11002. Կենսաթոշակների և այլ դրամական վճարների իրականացման ապահովում» միջոցառման գծով նախատեսված 603.3 մլն դրամի հաշվին: Այս գումարի մի մասը կծախսվի 2026 թվականի հունվար-ապրիլ ամիսներին՝ ի հաշիվ կանխիկ վճարման ծառայությունների դիմաց «Հայփոստ» ՓԲԸ-ին վարձավճարների (կանխատեսվում է շուրջ 150 մլն դրամ)։ 

